
Дәһшәтле еллар афәтен һәр гаилә кичерә. Күп аналар тол кала, улларын һәм кызларын югалта. Сугыш тирән яра калдыра, йөрәкләргә әрнү сала.

Бөек Ватан сугышы елларында бөгелмәлеләр, барлык совет халкы кебек, туган илне сакларга басалар. Военкомат бинасыннан 14844 бөгелмәле фронтка китә. Сугыш вакытында 8 бөгелмәле Советлар Союзы герое исеменә лаек була. Алар арасында Александр Матросовның батырлыгын кабатлаган Газинур Гафиатуллин да бар. Бөгелмәнең иң матур урамы аның исемен йөртә.

Безнең шәһәрдә 1941нче елның көзендә 352нче укчылар дивизиясе оештырыла, аның 80%ын татарстанлылар тәшкил итә. Укчылар дивизиясе белән генерал Прокофьев Ю.М. җитәкли. Оршан шәһәрен азат иткән өчен дивизия Оршан исемен ала. Днепр аша уңышлы чыгу уңаеннан аларга Суворов ордены бирелә. Шәһәребезнең Гафиатуллин урамына дивизиягә багышланган һәйкәл куела.
Сугыш елларында Бөгелмә рус драма театры үз эшен дәвам итә. 1941нче елның көзендә монда эвакуацияләнгән кешеләр килә башлый. Алар арасында Кызыл Армия театры артисткасы Н. Ольшевская һәм аның улы Алексей Баталов та була. Шуңа күрә 2008нче елдан Бөгелмә рус драма театры Алексей Баталов исемен йөртә башлый.
1941нче елның августында Бөгелмә госпиталенә яралылар белән беренче эшелон кайта һәм ул иң авыр эшелоннарның берсе була, чөнки яралылырның күбесе вафат була. Алар хөрмәтенә үзәк зиратта һәйкәл ачыла.
Шәһәр үзәгендә тәүлек буена каһарманнар истәлегенә мәңгелек ут яна. Сугыш хатирәләре  турында самолет һәм танк  макетлары сөйли.
Килгән ул көн, килгән Җиңү көне,

Язлар бүләк иткән җиңүне.

Ничә еллар ветераннар көтә

Һәр ел саен язлар килүен.

Язлар җиткәч алар яшәрәләр

Медальләрен таккач түшләргә.

Тагын бик күп еллар безнең сафта

Насыйп булсын юллар үтәргә!
Бөек Җиңүгә 65 ел тулу уңаеннан 7нче гимназиядә ветераннар белән очрашу кичәсе үткәрелде.
Айлар, еллар үтә җанны телеп,

Җиңүләрнең даны мәңгелек.

65нче тапкыр язлар килә,

Җиңү гөлләренә төренеп.

Илебездә тик тынычлык булса,

Яшәр халкым, яшәр сөенеп.
Укучылар арасында Җиңүнең 65 еллыгына багышланган шигырь һәм рәсем бәйгеләре уздырылды, алар бик теләп катнаштылар.
Рәхмәт сезгә, ветераннар,

Кырык бишнең мае өчен,

Тыныч аяз күкләр өчен,

Рәхмәт сезгә - барсы өчен!
